MUNAJAT MALAM NISFU SYA’'BAN
MASJID-MASJID NEGERI SELANGOR

Ya Allah, sesungguhnya kami telah menzalimi diri kami, maka
ampunkanlah kami dan rahmatilah kami, dan jika Engkau tidak
mengampuni kami dan tidak memberi rahmat kepada kami, nescaya kami
tergolong dalam kalangan orang-orang yang rugi. Sesungguhnya Engkau

adalah Maha Pengampun lagi Maha Mengasihani.

Ya Allah, ampunilah dosa kami dan dosa kedua ibu bapa kami, serta dosa
sekalian orang yang beriman. Janganlah Engkau titipkan dalam hati kami,
perasaan hasad dengki dan dendam terhadap orang-orang yang beriman.

Sesungguhnya Engkau amat melimpah belas kasihan dan rahmatMu.

Ya Allah, bersempena dengan malam Nisfu Sya’ban dalam bulan yang

penuh barokah ini, moga kami beroleh rahmat dan keampunanMu. Engkau

yang Maha Pemberi, Pemilik segala kemuliaan dan kebesaran. Engkaulah
kekuatan bagi orang-orang yang meminta pertolongan, lindungan bagi
orang-orang yang mencari perlindungan, dan tempat aman bagi orang-

orang yang takut dan bimbang.

Ya Allah, Tuhan yang Maha Mencatat dan Menentukan segala perkara di
sisiMu pada Lauh Mahfuz, kurniakanlah kami keluasan rezeki yang
melimpah, umur yang panjang dan barokah, serta kemantapan iman yang
sentiasa bertambah. Kurniakanlah kepada kami taufiq untuk melakukan
perkara baik dan amal soleh. Ya Allah, jadikanlah kami hamba-hambaMu
yang sentiasa menjaga syari'atMu, mengamalkan sunnah nabiMU,

seterusnya masukkanlah kami ke dalam syurga FirdausMu ya Allah.

Ya Allah, sesungguhnya kami berlindung denganMu daripada wabak
COVID-19, kesulitannya, kesengsaraannya, serta segala dugaan yang
nyata dan yang tersembunyi khususnya di negeri kami ini dan di semua
negara di seluruh dunia ini amnya ya Allah, Tuhan yang maha berlemah

lembut. Sesungguhnya Engkau Maha Berkuasa atas segala sesuatu.

Ya Allah, kami berlindung dengan keagungan kalimah-kalimahMu yang
sempurna, daripada segala kejahatan dan mudharat yang turun dari langit,
daripada kejahatan yang naik ke langit, daripada kejahatan yang berada
dibumi, daripada kejahatan yang keluar dari bumi, dan daripada segala

kejahatan fithah malam dan siang. Wahai Tuhan yang Maha Pemurah.

Ya Allah, hilangkanlah segala kesengsaraan kami, sembuhkanlah segala
penyakit yang menimpa kami. Sesungguhnya Engkau adalah Tuhan yang
Maha Menyembuhkan. Ya Allah, sesungguhnya kami memohon

kepadaMu kesejahteraan di dunia dan di akhirat.

Ya Allah, kurniakanlah kekuatan dan kecekalan kepada kumpulan petugas
barisan hadapan kami, dalam menghadapi dan mengharungi waktu yang
sangat getir membendung COVID-19. Sesungguhnya mereka, para
doktor, jururawat, polis, tentera dan semua yang terlibat telah berkorban
tenaga, masa dan perasaan dengan penuh ikhlas dan tekun, maka
terimalah semua itu ya Allah sebagai amal soleh di sisiMu. Ya Allah
kurniakanlah mereka kesabaran dan kesihatan yang berpanjangan, dan

permudahkanlah segala urusan mereka di dunia dan di akhirat.

Disediakan oleh:
Jabatan Mufti Negeri Selangor



